
Ҫӗрте те ҫӗрместпӗр!1*

Хусанкай - Совет саманинче вӑй илсе ҫунат сарнӑ чӑваш халӑхӗн 
ятлӑ юрӑҫи. Тӑван литературӑра Петӗр Хусанкай чи малти ретре тӑратъ. 
Лирикӑллӑ  пӗчӗк  сӑввисенче  те,  гражданла  ҫӗкленӳпе  ҫырнӑ 
поэмисенче те, чӗре хӗлхемӗ тивертнӗ статйисенче те эпир, вулакансем, 
унӑн пӗр хӑйне кӑна тивӗҫлӗ сассине палласа илетпӗр - Хусанкайла чӑн-
чӑн  пысӑк  Поэт  ҫырнине  асӑрхатпӑр.  Хӑйӗн  произведенийӗсенче  вӑл 
«кӗнекелле» ӳкерчӗксемпе муталантармасть, калас тенӗ шухӑша тӑван 
халӑх шухӑшӗпе ӑста ҫыхӑнтарса калать, кӑткӑс инверсисем туса пуҫа 
минретмест,  мӗншӗн  тесен  тӑван  чӗлхемӗр  ун  пек  юптаруллӑ 
ҫаврӑнӑҫсене ытлах килӗштерсе каймасть,  шухӑ-ша тӳррӗнех витӗмлӗ 
калама  хистет.  Символсем,  метафорӑсем,  танлаштарусем  -  поэзире 
мӗнле кӑна хӑват кирлӗ - пурте унӑн, вӗсене пӗрне те тӑван халӑх ӑс-
хакӑлӗнчен  уйӑраймастӑн.  Поэт  эппин,  лартам  та  пӗр  ҫаврӑм  сӑвӑ 
ҫырам-ха, тесе тӗлленмест, чун хавалӗ хушнипе хӑи калас тенӗ ӗмӗтне, 
ыттисене  те  пӗлтересшӗн  пулса  чунӗ  чӑтайманиипе  ҫырать.  Ҫавӑнпа 
Петӗр  Хусанкай  хӑватлӑ  пысӑк  ӑста,  чӑн-чӑн  халӑх  поэчӗ.  Вырӑсла 
вулӑпӑр-и  ун  сӑввисене,  тутарла-и,  пӑлхарла-и  -  кирек  ӑҫта  та  ӑна 
хамӑрӑн чӑваш поэчӗ ҫырнине туятпӑр.

Нумай-нумай  чӗлхесене  куҫарнӑ  Петӗр  Хусанкайӑн 
произведенийӗсене.  Вӗсене  миллионшар  халӑх  вулать,  миллионшар 
халӑх  вуласа  чӑваш  халӑхӗпе,  унӑн  шухӑш-кӑмӑлӗпе  паллашать. 
Кулленхи  ӗҫӗнче  Хусанкая  тӑван  халӑх  пултарулӑхӗ,  ӑс-хакӑлӗ  хӑват 
парса  тӑнӑ,  чун  хавалне  ҫӗклентернӗ.  Ку  вара  этемлӗх  цивилизаци 
мулне  пирӗн  халӑх  та,  мӗн  пултарнӑ таран,  «кӗреҫе  пайе»  хывнине 
пӗлтерет.

1 Ку статьяна Илпек Микулайӗпе перле ҫырнӑ



Сӑмах  хальхинче  «Ҫӗрте  те  ҫӗрместпӗр»  поэма  пирки  пырать 
(«Ялав»  журнал,  6-7-мӗш  номерсем,  1968  ҫ.).  Хусанкай  ҫак  поэмӑна 
граждан вӑрҫинче вӑхӑтсӑр пуҫ хунӑ паттӑр  хӗрлӗ  салтак  «Иван ывӑлӗ 
Прахур» ҫинчен ҫырнӑ. Прохор Иванов шухӑшласа кӑларнӑ паттӑр мар, 
вӑл хальхи Элӗк  районне кӗрекен  Иӑлкӑш  ялӗнчи  хресчен  ачи пулнӑ. 
Мӗн  пӗчӗкрен  килти  ӗҫе  вӗреннӗ:  хир  ӗҫне  ҫӳренӗ,  выльӑх  пӑхнӑ, 
ҫитӗнсе ҫитнӗ чух вӑрҫӑ хускалнӑ та вӑл хӗрлӗ салтак пулса тӑнӑ.

Ку  поэма  пӗрре  ларса  ҫырнӑ  произведени  мар.  Ӑна  ҫырас  тесе, 
Петӗр Хусанкай таҫта та ҫитсе курнӑ: вӑл герой ҫуралнӑ ялта та, ӗлӗкхи 
«Эрмен Пасарӗ», халь «Армянск» текен Крымри хулара та, Сиваш шывӗ 
хӗрринче те  пулнӑ. Нумай  шыранӑ, нумай тупнӑ, шухӑшланӑ. Акӑ  мӗн 
калать вӑл ҫавӑн пирки:

Ун чулне ҫитсе эп куртӑм: 
Пӗр сӑмахсӑр пуҫ тайса, 
Чечек пуҫ кӑшӑлӗ хутӑм,
Тӑтӑм шухӑша кайса, - 

тет поэт.
Тӗрлӗ  халӑх  ячӗ  илтӗнет  поэмӑра.  Кунта  эпир  Прохорпа  пӗрле 

пыракан  Аристарх  Антоновпа,  Шӑнкӑртам  тутарӗ  Ахметпа,  Миклай 
мариецпа,  Файзутдинов  Гилемзят  тутарпа,  Владимир  Юрин  вырӑспа 
тата  ыттисемпе  те  паллашатпӑр.  Пусмӑрҫӑсене  хирӗҫ  пур  халӑх  та 
ҫӗкленнӗ. Ирӗклӗхшӗн, Совет ҫӗршывӗшӗн,  телейлӗ пурнӑҫшӑн! Ҫакӑн 
пек тӑшманпа ҫапӑҫнӑ вӑхӑтра сӑваплӑ йыхрав ертсе пынӑ пирӗн Хӗрлӗ 
Ҫара.

Кӑшт кӑна  аса илер-ха,  сӑмах май, ӗлӗкхи саманана. Патша чухне 
мӗнле  кӑна  мӑшкӑл  тӳссе  курман-ши  пирӗн  халӑх:  трахом  ҫӗршывӗ, 
Ваҫли  Иванч,  пушӑт  та  мунчала,  ҫӑпата  патшалӑхӗ...  Чӑтса  чӑтӑм 
ҫитмен  хушӑра,  Разинпа  Пугачев  вӑхӑтенчех-ха,  чӑваш  та,  пусмӑрти 
ытти  халӑхсемпе  пӗр  рете  тӑрса,  алла  кистен  тытса,  патша тытӑмне 



хирӗҫ хӑюллӑн ҫапӑҫма тухнӑ. Вырӑссен пӗрремӗш революци ҫулӗсенче 
пирӗн  ҫынсем,  пусмӑр  саманине  кураймасӑр  таврари  мул  хуҫисемпе 
пусмӑрҫӑсене хирӗҫ паттӑррӑн кӗрешнӗ. Ленин партийӗ ертсе пынипе 
Октябрь революцине чӗре хушнипе хутшӑнса  ирӗклӗхшен кӗрешнӗ  чух 
пирӗн салтаксем те тивӗҫлӗ вырӑн йышӑннӑ. Совет влаҫӗшӗн кӗрешнӗ 
ҫулсенче мӗнле кӑна паттӑрсем пулман-тӑр пирӗн ҫӗршывра! Чапаевпа 
Павлов, Космовскипе  Крепков, ытти ҫӗршер те пиншер ят илем те  чыс 
кӳрет  ирӗклӗхшӗн  кӗрешнӗ пирӗн  халӑха.  Ҫак  поэма  геройӗ  Прохор 
Иванов ҫавӑн пек геройсенчен пӗри пулнӑ.

Патша самани вӑрҫӑ хыҫҫӑн вӑрҫӑ хускатнӑ.  Ун чухне чӑвашсене 
«вак халӑх», «ют ӑру» тесе тӑман. Кил-йышра пӗр вӑйпитти ҫын юлми 
вӑрҫа  илсе  кайнӑ та юн  тӑктарнӑ. Чи  тискер вӑрҫӑсенчен пӗри ӗлӗкхи 
тӗнче вӑрҫи пулнӑ. Чӑваш ялӗнче ун чух  ватти-вӗтти  те  хӗрарӑмсемпе 
чӑлахсем  кӑна  тӑрса  юлнӑ.  Ыттисене  пӗтӗмпе  фронта  илсе  кайнӑ. 
Юхӑннӑ хуҫалӑх, чухӑн пурнӑҫ, выҫ-лӑх та вилӗм - акӑ мӗн кӳнӗ пире ҫав 
тискер вӑрҫӑ. Аслӑ Ленин, пӗтӗм халӑхӑн нушаллӑ пурнӑҫне витӗр курса 
тӑнӑ гений, ҫав хура та тискер пусмӑр саманинчен мӗнле хӑтӑлмаллине 
пӗртен-пӗр  тӗрӗс  ҫул  кӑтартса  пачӗ,  ком-мунистсен  партийӗ  пӗтӗм 
халӑха ертсе пырса ҫав  ирӗклӗхе тухма кӗрешсе вӑй  хучӗ.  Патша тӗп 
пулчӗ.  Путланчӗ  ҫӗрӗшнӗ  йӗрке.  Ҫӗнӗ  самана,  ҫӗнӗ  йӑла  аталанать, 
ҫӗнӗ вӑй илет халь таврара. Ҫуралнӑ ҫӑршыв та халь ама-ҫури мар, вӑл 
халь чӑннипех тӑван ҫӗршыв пулса тӑнипе пӗтӗм ӗҫҫынни ӑнланса илет. 
Ӑна ӗмӗрсен кӗрешӗвӗнче вӑй та пурнӑҫ хурса ҫапӑҫса илчӗ, халь ӗнтӗ 
ҫӗнетсе телейлӗ кунҫул тума пӗлмелле. Акӑ мӗнле пысӑк ӗҫ, пысӑк ӗмет 
тытать пирӗн халӑх.

Анчах  патшаран  юлнӑ  йӑх-яхсем  парӑнасшӑн  мар-ха.  Хӑйсем 
вилессе  сиснӗ  тӑшмансем,  юлашки  хевтнне  пуҫтарса,  ирӗке  тухнӑ 
халӑха  каллех  пахӑнтарасшӑн  пулса,  ҫӗршывра  хаяр  вӑрҫӑ  хускатса 
яраҫҫӗ.  Хӑйсем  тӗллӗн  кӑна  ӗҫхалӑхне  ҫӗнтерме  ҫуккине  чухлаҫҫӗ 



вӗсем,  ҫавна пула кӳршӗ патшалӑхсенчен  пулӑшу  йӑлӑнаҫҫӗ.  Пулӑшу 
кӑна-и? Совет самани пӗр хамӑр ҫӗршывра кӑна мар, тӗнче  ӗҫхалӑхне 
ҫӗклентерсе,  пӗтӗм  пусмӑрҫӑсене  путар-ма  пултарать.  Ҫакна  сисекен 
империалистсем  кун  ванмасӑр  та  ҫӗр  ҫывӑрмасӑр  Совет  ҫӗршывне 
интервенципе  килсе  кӗреҫҫӗ.  Антанта  -  «таса  канаш»  вӗсен  юлашки 
шанчӑкӗ.  Америкӑра,  Францире,  Апглире  хывӑнаҫҫӗ пире  хупӑрласа 
аркатмалли тӳлемсем. Ҫавсем усранӑ кӗрт йыттисенчен пӗри Врангель 
барон  пирӗн  ҫӗршывӑн  кӑнтӑр  чиккинче  Крымра  окопсем  чавса 
кӑшӑлланӑ.  Ана  ют  ҫӗршыв  пуянӗсем  пулӑшаҫҫӗ.  Танксемпе 
самолетсем, тупӑсемпе етресем илсе ҫитернӗ вӗсем Совет Ҫарне хирӗҫ 
ҫапӑҫма.

Совет  Ҫарӗнчи  салтаксенчен  пӗри  -  Прохор  Иванов.  Вӑл  тӑван 
ҫӗршывӑн  ирӗклӗхӗшӗн  ҫапӑҫма  тухнӑ  хӗрлӗ  салтак.  Ӑна,  хӑйӗн 
юлташӗсем  пекех,  ирӗклех  кирлӗ,  ҫӗр  кирлӗ,  чипер  пурнӑҫ  кирлӗ, 
ҫавӑншӑн ҫапӑҫса,  вӑл Совет влаҫӗ ҫӗнтерессе шанса пуҫне хума та 
хатӗр. Шӑпах ҫав салтак ҫинчен ҫырнӑ Хусанкай хӑй поэминче. 

«Ҫӗрте те ҫӗрместпӗр»тени вӑл ҫунатлӑ сӑмах пек илтӗнет пулсан 
та,  кунта  аллегориллӗ  шухӑш мар.  Прохор  Иванов  граждан  вӑрҫинче 
«ятсӑр ҫухалнӑ» салтаксенчен пӗри пулнӑ, ун ӳтне 1935-мӗш ҫулта, хӑй 
пуҫ хунӑ хыҫҫӑн 15 ҫул иртсен, Сиваш шывӗнче тупнӑ. Тӑварлӑ шывра 
вӑл хӑй кӑна мар, унӑн докуменчӗсем те ҫӗрмесӗр сыхланса юлнӑ.

...  1920-мӗш  ҫул.  Революцин  виҫҫӗмӗш  ҫулӗ.  Каховка.  Перекоп. 
«Крымри тӑвансем асапра.  Унта ашкӑнать улпутсен шурӑ ҫарӗ,  ҫапса 
ватмалла ҫав ҫара! Ҫапатпӑр, вататпӑр! Крыма хӑтаратпӑр!» - хӗрӳллӗн 
чӗнсе калать сӑмахне комиссар!

Ҫак  пысӑк  ҫапӑҫу  умӗн  пирӗн  Прахвур,  хуткупӑс  каласа  хӑйӗн 
юлташӗсен кӑмӑлне ҫӗклентерекенскер, комсомола ҫырӑнать, юлташӗпе 
пӗрле шуррисем патне хӑюллӑн кайса «чӗлхе» тытса килет, ҫар штабӗ 
валли пысӑк ӗҫ тӑвать. Ӑнланать вӑл: «Халлӗхе - пӑшал пемесӗр ирӗк те 



лекмест  пире...»  Акӑ,  «Шывлӑ-шурлӑ,  тӑварлӑ  Сиваш...  Ҫичӗ  ҫухрӑм 
сарлакӑш  ҫав  кӳлӗ...»  Кунта  Ленин  хушнипе  Фрунзе  килнӗ,  хӗрлӗ 
салтаксене вӑл Октябрь уявӗ ячӗпе салам калать. Фрунзе ертсе пынипе 
Хӗрлӗ  Ҫар  тӑшмана  тапӑнать,  ватать,  ӑна  пӗтӗмпе  ишсе  ҫӗмӗрет. 
Винтовкине умне тытса, Прахвур та малалла ыткӑнать. Анчах сасартӑк 
«ҫак юлашки ҫапӑҫу!» тесе ҫӗкленнӗ чӑваш ачи Сиваш урлӑ каҫса ҫитес 
чух  пуҫне  хурать.  Паттӑр  ҫапӑҫса  вилет  вӑл  ҫакӑнта,  выртса  юлать 
тӑварпа варӑнса. Юлташӗсем малалла каяҫҫӗ. 

 Ҫак поэмӑна ҫырнӑ чух Петӗр Хусаикай паянхи пусӑмран вӑй илет.
Эпир, «вӑрҫӑ-вӑрҫӑ!» тесе,
Мӗнпур ӗмӗрхи тискере
Тӗнче умӗнче питлесе,
Ҫӗнетрӗмӗр хамӑр ҫӗре...
Ҫӗр пире астутарасшӑн:
«Усрӑр ҫамрӑк ӑрӑва,
Ан вӑрҫсамӑрччӗ, тархасшӑн,
Ан пӗтерӗр хӑвӑра...»

 - тет вӑл.
Ку философиллӗ тарӑн шухӑш. Ҫак шухӑш хальхи саманан чи таса, 

чи  сумлӑ  ӗҫӗпе  ӗмӗтне  пӗлтерет.  Эпир  вӑрҫасшӑн  мар.  Пирен 
хуласемпе ялсенче ҫӗнӗрен ҫӗнӗ ҫуртсем лартмалла, промышленность 
предприятийӗсене  ӳстермелле,  ача-пӑчасене  пӑхса  вӗсем валли  тата 
пысӑкрах  телейлӗ  пурнӑҫ  тумалла,  хурҫӑ  шӑратмалла,  искусствӑпа 
культурӑра  ӗмӗр-ӗмӗр  манӑҫми  произведенисем  кӑлармалла.  Анчах 
империалмстсем ав хӑйсен пусмӑрлас йӑлине пӑрахмаҫҫӗ. Пӑрахмаҫҫӗ 
кӑна та мар,  вӗсем тӗнчен пӗр кӗтессинче е тепӗр кӗтессинче вӑрҫӑ-
харҫӑ вутне чӗртсех тӑраҫҫӗ.

Ҫапах та ирӗклӗх вӑл - халӑха пурӑнма кирлӗ чӑнлӑх, вӑл - сывлас 
сывлӑш та кулленхи ҫӑкӑр-тӑвар.  Вӑл пур ҫӗрте те вӑй илсе ҫитерсе 



ҫӗнтерессе  пӗр  иккӗленмесӗр  шанса  тӑтӑмӑр.  Социализм  идейи  -  чи 
аслӑ  идея.  Ӗнер  вӑл  пирӗн  ӗмӗтленнӗ  ӗмӗтчӗ,  паян  -  хамӑр  куҫпа 
куракан чӑнлӑх.

Ҫавӑнпа  та  вӑрҫа  хирӗҫ  хамӑрӑн  таса  вӑрҫа  кӗресси  -  пирӗн 
халӑхшӑн  истори  суннӑ  парӑм.  Ҫавӑн  пек  эпир  фашистла  Германие 
хирӗҫ ҫапӑҫса ҫӗнтертӗмӗр,  ҫавӑн пекех ытти агрессорсене те,  енчен 
вӗсем пирӗн ҫӗршыва вут-ҫулӑмпа тапӑнас пулсан, пурсӑмӑр та, ретӗн-
ретӗн тӑрса, таса кӗрешӗве тухӑпӑр.

«Этем вӑрҫмасса вӑй хурать, 
Этемлӗхӗн - хӑйӗн йӗрки: 
Хӑш вӑрҫӑ - тӑвасшӑн чура, 
Хӑш вӑрҫӑ - чӑн ирӗк пирки», - 

тет поэт, паҫӑр эпир асӑннӑ шухӑша ҫирӗплетсе.^
Поэт пире Прохорпа лайӑх паллаштарать, унӑн ял-йышне кӑтартать. 

Мӗн  тунасси  пур:  ун  чухне  пӗр  Прахвурсен  Йӑлкӑшӗ  кӑна  мар, 
Ҫеҫпӗлсен  Касаккасси  те,  Ивановсен  Слакпуҫӗ  те,  Хусанкайсен 
Сиктӗрми  те  -  пурте  пӗр  евӗрлӗ  чӑваш ялӗсем  пулнӑ.  Хурал  пӳртне 
пуҫтарӑннӑ  ялйыш  «сарӑ  хутлӑ»  «Канаша»  вуланӑ,  Совет  ҫӗршывӗн 
хыпарӗсене  пӗлме  тӑрӑшнӑ,  шурӑ  ҫарсем  тапӑнса  килесрен 
пӑшӑрханнӑ. Халӑх хӑй ӗҫне сыхлама кирлӗ иккенне чиперех ӑнкарнӑ: 
тӑван ҫӗршывшӑн та ирӗклӗхшӗн,  пулас телейшӗн кӗрешме чӗннӗ ун 
чух Ленин партийӗ. Куҫҫуль тӑкса та нӑйкӑшса мар, ӑстӑнпа ӑнланса, 
хулпуҫҫине  хуткупӑс  ҫакса,  таса  вӑрҫа  тухса  кайнӑ  Йӑлкӑш  ялӗнчи 
чӑваш  ачи  Прахвур  Иванов  та.  Ӑҫта  Совет  влаҫӗн  тӑшманӗ  пур  - 
ҫавӑнта. Ун чухне ҫамрӑк Совет ҫӗршывӗн хӑрушӑ тӑшманӗ Врангель 
ҫарӗ пулнӑ. Вран-гель, хӑй тавра илешнӗ Раҫҫейри мул хуҫисемпе тӗрлӗ 
пуян-мещен  тӗпренчӗкӗсене  пуҫтарса,  ют  ҫӗршыв  капиталисчӗсем 
пулӑшнипе  вӑйлӑ  хӗҫпӑшалланнӑ  та  Совет  ҫӗршывӗн  Крым 



ҫурутравӗнче хуҫаланса тӑнӑ. Ҫавӑнтан вӑл пирӗн ирӗклӗхе хупӑрлама 
хӗрӗннӗ.

Прахвур хастарлӑ салтак пулать, вӑл мӗншӗн кӗрешмеллиле пӗлет, 
ҫапӑҫура ырӑ ятне ямасть. «Чӑваш ятне ан ҫӗрт» тени кирек ӑҫта та ун 
асӗнчен  каймасть.  Юлташӗсемпе  тан  пырса,  вӑл  кулленхи  ҫапӑҫура 
пулать.

Пире ҫак Прахвур вырӑс ачипе - Владимир Юринпа туслашса кайни 
савӑнтарать. Вӗсем иккӗшӗ те самана таппине тӗшмӗртекен пулнӑ ӗнтӗ, 
идея  енчен  пӗрле  туптанаҫҫӗ,  хӑшӗ  юлташ  та  хӑшӗ  тӑшман  иккенне 
тӗрӗс  ӑн-ланакансем  пулаҫҫӗ.  Чӑваш  облаҫӗ  пулни  Прахвура 
савӑнтарать, уншӑн Юрин та хӗпӗртет. Ак мӗн калать вӑл:

«Тӗрлӗ халӑх пурӑнать те 
Пирӗн аслӑ Руҫ тулли, 
Ленина халь курӑнать-тӗр 
Лайӑхрах мӗн тумалли».

Ку  ӗнтӗ  политикӑна  салтак,  майӗпен  пулсан  та,  тӗрӗс  ӑнланнине 
пӗлтерет. Мӗн калаосси пур, нумай пулмасть ялтан тухнӑ хресчен ачине 
политика  ыйтӑвӗсем  каярахпа  кӑна,  шӑпах  хӑйсене  кирлӗ  чух  тенӗ 
пулӑттӑмӑр, асне киле пуҫланӑ ҫав. Ҫак историллӗ те социаллӑ тапхӑра 
Хусанкай пит тӗрӗс палӑртса хӑварать. Кунта «кайрӑмӑр - ҫӗнтертӗмӗр!» 
тесе  вӗҫкӗнленсе  каланӑ  сасӑ  ҫук,  «пурӑнӑпӑр-курӑпӑр»  тенӗ  май 
ӑнланмалла, ҫавӑн пек пулнӑ  тӗттӗм ялсенче пурӑнса курнӑ хресченӗн 
кӑмӑлӗ, ҫавӑн пек вӑй илсе аталаннӑ вӗсен социаллӑ йӑли. Поэт ӑна 
психологи кӑшӑлӗпе хытарса пит тӗплӗн вырнаҫтарать.

«... Буржуйсем памастчӗҫ ӗмӗр
Автономи ннкама!» -

тет Владимир Юрин, Ленин пирки сӑмах хускатсан.
Ҫак  таса  шухӑш  Прахвурӑн  кӗрешӗвӗнче  чун  ӗмӗтленнӗ  йыхрав 

пулнӑ.  Вӑл  ҫаплах  пулнине  шанатпӑр  эпир,  Хусанкай  пире  унталла-



кунталла  пӑркалантармасть,  калас  тенӗ  шухӑшне  пат  татса  тӳррӗн 
калать те, эпир ӑна ӗненмесӗр пултараймастпӑр.

Ҫак  шухӑш  паянхи вӑхӑтпа та  шӑпах  шайлашса тӑрать. «Чӑваш-и, 
вырӑс-и,  тутар-и  -  мӗн  пурӗ  пӗр  ҫӑлтӑр  айне!»  -  тенӗччӗ  Хусанкай 
«Автономи  маршӗ»  сӑввинче.  Илтӗнмест-и-ха,  эппин,  чӑваш  халӑх 
поэчӗн вӑтӑрмӗш ҫулсенчи сасси халь ҫырнӑ поэма сыпӑкӗнче те! Пӗр 
ҫӑлтӑр  айӗнче  пулса,  эпир  социализмла  самана  турӑмӑр,  пӗр  Хӗрлӗ 
ҫӑлтӑр ҫутипех эпир коммунизмла саманана та кӗретпӗр.

Прахвур  салтакӑн  кунҫулӗ  кӗске  пулнӑ.  Унӑн  паттӑр  пурнӑҫӗ 
вӑхӑтсӑр татӑлнӑ. Реквием пек илтӗнеҫҫӗ поэтӑн уйрӑм йӗркисем:

«Манӑн пуҫкӑшӑлӑм шанӗ, -
Пит черченкӗ вӑл ҫеҫке.
Ытларах сӑну сыхланӗ.
Ун та ӗмӗрӗ кӗске.
Чул ҫинчи ҫыру якалӗ
Палӑк лармӗ ӗмӗрех, - 

тет поэт.
Анчах  ку  вилле  асӑнса  юрланӑ  юрӑ  мар!  Поэмӑн  ячӗ  те  ҫавнах 

шантарса  калать:  «Ҫӗрте  те  ҫӗрместпӗр!»  Ҫапла  ҫав  пирӗн халӑх. 
Ахальтен мар чӑваш ваттисен сӑмахӗ: «Шывра та путмастпӑр, вутра та 
ҫунмастпӑр!» - тет. Халь ҫав  сӑмах ҫумне «Ҫӗрте те ҫӗрме,тпӗр!» тени 
те хутшӑнчӗ. Истори палӑкӗн чулӗ ҫӗрмест. Ҫав палӑкӑн хисеплӗ чулӗ 
вырӑнне хывӑнчӗ ӗнтӗ пирӗн янташ Прохор Иванов ячӗ те. Хусшкай ҫав 
строфарах вулакана ак мӗнле каласа шантарать:

«Пурӑнать сӑмах вӑй-халӗ,
Пин ҫултан та вӑл чӗрех».



Ку вара палӑк кӑна мар.  Ку вӑл халӑх кунҫулӗнче ӗмӗртен ӗмӗре 
халӑхпа хӑйпе пӗрле пыракан ялав, халӑхӑн чун хавалӗ, унӑн пурнӑҫӗпе 
кӑмӑлӗ.

«Тертлӗ утӑм - пин хӑлаҫлӑх, 
Шит те питӗ сарлака. 
Тав пӑшаллӑ та хутаҫлӑ, 
Кӗреҫеллӗ салтака!» -

тетпӗр эпир те поэтпа пӗрлех.
Салтак  вӑл  -  хамӑр  ҫын,  вӑл  совет  салтакӗ,  совет  ҫӗршывӗн 

хуралҫи, пулас коммунизм саманин чи шанчӑклӑ та таса чысӗ. Ҫавӑн пек 
пулнӑ  та  ӗнтӗ  ҫӗрте  те  ҫӗрмесӗр  юлнӑ  Прохор  Иванов,  ҫавӑн  пекех 
пулнӑ унӑн юлташӗсем те.

Хусанкайӑн  «Ҫӗрте  те  ҫӗрместпӗр»  поэми  -  хальхи  хамӑр  чӑваш 
поэзийӗнчи паха произведенисенчен пӗри. Вӑл пӗр поэт ҫӗнтерӗвӗ кӑна 
мар,  пӗтӗм  чӑваш  поззийӗн  ҫӗнтерӗвӗ.  Вулакансем  ӑна  сума  суса 
йышӑнчӗҫ.

Хамӑр илтсе пӗлнӗ юрӑ пек хывӑннӑ «Ҫӗрте те ҫӗрместпӗр» поэма. 
Вӑл  пирӗн  кулленхи  ӗҫпе-шухӑшпа  ҫыхӑнса  тӑрать.  «Ҫӗрте  те 
ҫӗрместпӗр» поэма - телей ҫӗршывӗшӗн ҫапӑҫса вӑхӑтсӑр пуҫ хунӑ сал-
таксен  ячӗпе  лартнӑ хисеплӗ  палӑк,  чӗррисемшӗн  тесен,  вӑл  хамӑр 
кӗрешсе  ҫирӗплетнӗ  социализмла  ҫӗршыва  куҫ  шӑрҫи  пек  упрама 
вӗрентет,  уншӑн  таса  кӑмӑлпа  тӑрса,  кирлӗ  чух  кӗрешмелле  пулсан, 
хастарлӑн кӗрешме чӗнет. Ҫавӑн пек илтӗнет поэмӑн хӑватлӑ кӗвви.

1968.


